
ANNOTATSIYA 
Maqolada muallif “islom modernizmi” va “islomni modernizatsiya qilish” jarayonlarining 

oʻtgan davrda va bugungi kundagi koʻrinishlarini, ushbu mavzuga oid qarashlarni, Jamoliddin 
Afgʻoniy, Muhammad Abdo va jadidlarning islom modernizmiga qoʻshgan hisslarini komparativistik 
usulda tahlil qilib beradi. Shuningdek, muallif islom modernizmi musulmonlar uchun anʼanaviy diniy 
koʻrinishlardan chetlanmasdan zamonaviy jamiyatning ijtimoiy va siyosiy talablariga mos ravishda 
rivojlanishga qaratilgan jarayon ekanligini Sharq va Gʻarb olimlarining qarashlari orqali qiyoslab 
tushuntirib beradi. Maqolada “islom modernizmi” va “islomni modernizatsiya qilish” 
tushunchalarining mazmun-mohiyati hamda uni bir vaqtning oʻzida qaysi maqsadlarga 
yoʻnaltirilganligini yanada teranroq anglashga eʼtibor qaratiladi.  

Kalit soʻzlar: islom, musulmon, musulmon jamiyatlari, modernizm, diniy modernizm, islom 
modernizmi, musulmon modernizmi, islomni modernizatsiya qilish, islohotchilik harakati, jadid 
maʼrifatparvarlari.  

In the article, the author comparatively analyzes the manifestations of “Islamic modernism” 
and “modernization of Islam” processes in the past and present, views on this topic, and the 
contributions of Jamoliddin Afghani, Muhammad Abdo, and the Jadids to Islamic modernism. The 
author also explains, through a comparison of Eastern and Western scholarsʼ perspectives, that 
Islamic modernism is a process aimed at the development of Muslims in accordance with the social 
and political requirements of modern society, without deviating from traditional religious forms. The 

and “modernization of Islam”, as well as the simultaneous goals they are directed towards.  

ФИЛОСОФСКИЙ АНАЛИЗ ПРОЦЕССОВ “ИСЛАМСКОГО МОДЕРНИЗМА” И 
“МОДЕРНИЗАЦИИ ИСЛАМА” 

АННОТАЦИЯ 
В статье автор проводит сравнительный анализ прошлых и современных аспектов 

процессов “исламского модернизма” и “модернизации ислама”, взглядов на эту тему и вклада 
Джамалиддина Афгани, Мухаммада Абдо и джадидов в исламский модернизм. Автор также 
сравнивает и объясняет через взгляды восточных и западных ученых, что исламский 
модернизм - это процесс, направленный на развитие мусульман в соответствии с социальными 
и политическими требованиями современного общества, не отклоняясь от традиционных 
религиозных форм. В статье основное внимание уделяется более глубокому пониманию 
сущности понятий “исламского модернизма” и “модернизации ислама”, а также целям, на 
которые они одновременно направлены.  

Ключевые слова: ислам, мусульман, мусульманские общества, модернизм, 
религиозный модернизм, исламский модернизм, мусульманский модернизм, модернизация 
ислама, реформаторское движение, джадидские просветители. 

 
Kirish va dolzarbligi. Bugungi globallashuv davrida davlatning din bilan munosabatlariga, 

yaʼni dunyoviy davlatlarda islom omiliga katta eʼtibor berilayotgan boʻlib, biroq islom modernizmiga 
yetarli darajada diqqat qaratilmayapti. Aynan ushbu mavzuni oʻrganishga eʼtiborning kamligi esa, 
oʻtgan asr bilan bogʻliq mafkuralarning bugungi kunda yangicha qiyofada maydonga chiqishiga 
sabab boʻlmoqda. Shu bois, avvalo diniy modernizm masalasini oʻrganish dolzarb vazifa hisoblanadi.  

“Diniy modernizm” (lotincha modernus – zamonaviy) tushunchasi bugungi kunda din tarixida 
ham, hozirgi bosqichda ham mavjud boʻlgan u yoki bu fenomenlarni belgilash va tavsiflash uchun 
keng qoʻllaniladi. Biroq uni aniqlash, unda koʻrsatilgan belgilarning aniqlanayotgan predmetning 
haqiqiy xossalariga muvofiqligini aniqlash muammosi hali hal qilinmagan” [1, – C. 210]. 

“XIX asr oxiri – XX asr boshlaridan beri diniy modernizm anʼanaviy diniy qarashlar va 
amaliyotlarni zamonaviy ijtimoiy-madaniy jarayonlar qoʻyayotgan talablar bilan murosaga 
keltirishga urinish sifatida tushunilayotganligi” [1, – C. 212]. islom modernizmi, yaʼni islomni isloh 
qilinish jarayonlarining ijobiy va salbiy tomonlarini ochib berishga ham ehtiyoj paydo qilmoqda. 
Shuning uchun, oʻtgan asrda Turkistondagi “islom modernizmi” va bugun Yaqin Sharq 
mamlakatlaridagi siyosiy beqarorliklarni keltirib chiqarayotgan “islomni modernizatsiya qilish” 
jarayonini tahlil qilish, mamlakatlar ijtimoiy-siyosiy hayotiga taʼsirini oʻrganish dolzarb 
masalalardan hisoblanadi.  

Metodlar va oʻrganilganlik darajasi. Ushbu mavzuni tadqiq qilishda tarix falsafasi, 
komparativistika, mantiqiylik kabi metodlardan foydalanilgan. Shuningdek, mavzuni oʻrganishda 
Adib Xalid, D.A.Golovushkin, A.V.Beloglazov, A.M. Rodriges, O.S.Cherevkov, O.N.Senyutkina, 
T.Ibragim kabi olimlarning tadqiqot ishlari tahlil qilingan. 

Muhokama. Bugun butun dunyoda, xususan Oʻzbekistonda ham din niqobidagi ekstremistik 
guruhlarning yoshlarga taʼsiri ortib bormoqda. Oʻzbekistonda ham din sohasida bir qator islohotlar 
amalga oshirilishiga qaramay yangi diniy xavf-xatarlar koʻlami kengayib bormoqda. Aynan ana 
shunday xatarlarning tub zamirida “islom dinini modernizatsiya qilish” gʻoyasi yetakchilik qilmoqda. 
Xususan, mamlakatimiz kelajagi boʻlgan yoshlarni din niqobidagi ekstremistik guruhlarning 
gʻoyalaridan saqlash oʻta muhim vazifa hisoblanadi. Shu bois, “islom modernizmi” va “islomni 
modernizatsiya qilish” jarayonlarini ilmiy-falsafiy tahlil qilish juda muhim vazifalardan biri 
hisoblanadi [2].. 

XIX asr oxiri – XX asr boshlarida Yevropani Sharqdan ustunligi sharoitida oʻz vaqtida 
harakatni boshlashni hamda musulmon olamini bilim darajasini oshirish, islom dinini zamonaviy 

sharoitlarga moslashtirish zarurligini tushunib yetgan bir guruh maʼrifatparvarlar mustamlakachilik 
siyosatidan qutulishning eng toʻgʻri yoʻli “islom modernizmi” deya bildilar.  

“Islom modernizmi – bu sharqshunoslik muhitida koʻpincha islom dinini demokratiya, 
fuqarolik huquqlari, tenglik va taraqqiyot kabi zamonaviy (modernistik) qadriyatlar bilan murosaga 
keltirishga urinayotgan “Gʻarbning madaniy va siyosiy qarashlariga birinchi islomiy mafkuraviy 
javob” sifatida taʼriflanadigan harakatdir. Bu esa “Islom huquqshunosligining klassik aqidalari va 
usullarini tanqidiy qayta koʻrib chiqish” va islom ilohiyotiga hamda Qurʼon va Sunnat tafsiriga 
yangicha yondashuvga olib keldi” [3].  

Islom modernizmi XIX asrning ikkinchi yarmidan boshlab paydo boʻlgan harakat boʻlib, bu 
vaqtda musulmon jamoalari Gʻarbning kuchli iqtisodiy, siyosiy va ilmiy taraqqiyoti bilan yuzma-yuz 
keldi. Turli musulmon ziyolilari va islohotchi olimlari Gʻarb jamiyatidagi demokratiya, inson 
huquqlari, tenglik, taʼlim va ilm-fan kabi qadriyatlarni kuzatar ekan, ushbu zamonaviy qadriyatlarni 
islom dini va jamiyatga qanday moslashtirish haqida oʻylay boshladilar. Ularning fikriga koʻra, 
islomiy jamiyatning taraqqiy etishi uchun bu qadriyatlarning baʼzilari bilan murosaga kelib, ulardan 
zarur tamoyillarni qabul qilish lozim edi [4]. 

Islom modernizmi vakillari musulmon dunyosidagi klassik islom huquqshunosligining 
(fiqhning) ayrim qoidalari va diniy tushunchalarini qayta koʻrib chiqishga urindilar. Ularning 
fikricha, koʻpgina fiqhiy qoidalar va diniy tushunchalar oʻrta asrlardagi ijtimoiy va siyosiy 
vaziyatlarga moslashtirilgan boʻlib, bugungi zamonaviy dunyo sharoitida ularga qayta nazar solish 
talab etilar edi [4]. Bu tanqidiy yondashuv ularni islom huquqshunosligining baʼzi qoidalarini qayta 
koʻrib chiqish va zamonaviy jamiyat ehtiyojlariga mos ravishda qayta ishlashga yetakladi.  

Shu tariqa, islom modernizmi Qurʼon va Sunnat kabi asosiy islom manbalarini tafsir qilishda 
yangicha yondashuvlarni tavsiya etadi. Bunday yondashuvlar mavjud diniy matnlardan zamonaviy 
tushunchalar, inson huquqlari, adolat va tenglik kabi tushunchalarni topishga, ularni sharhlashga 
harakat qiladi. Masalan, baʼzi islom modernistlari Qurʼon oyatlarini harfma-harf yoki mavjud 
qoidalarga boʻysungan holda emas, balki ularni keng maʼnoda, umumiy qadriyatlar asosida talqin 
qilishga uringanlar. Ularning fikriga koʻra, Qurʼon umuminsoniy qadriyatlar manbai boʻlib, 
insonning asosiy huquqlari va qadr-qimmatini himoya qilishga qaratilgan [3].  

Bu harakat vakillari demokratiya, inson huquqlari va tenglik kabi tushunchalarning islomiy 
qadriyatlar bilan uygʻunlashuvi mumkinligiga ishonib, islom jamiyatida ilmiy, ijtimoiy va iqtisodiy 
taraqqiyotni ragʻbatlantirishga harakat qildilar. Ularga koʻra, islom jamiyati oʻzining ilmiy va 
maʼnaviy asoslariga tayanish bilan birga, dunyodagi ilmiy va madaniy yutuqlarni ham qabul qilishi 
va ulardan foydalanishi lozim [5]. Shu orqali, islom modernizmi musulmon jamiyatining zamonaviy 
jamiyatda oʻz oʻrnini topishiga va yangi ilmiy, madaniy hamda siyosiy tahdidlarga munosib javob 
berishga intiluvchi harakat sifatida qabul qilindi.  

Umuman olganda, islom modernizmi musulmonlar uchun anʼanaviy diniy koʻrinishlardan 
chetlanmasdan zamonaviy jamiyatning ijtimoiy va siyosiy talablariga mos ravishda rivojlanishga 
urinishdir. U zamonaviy qadriyatlarni tanqidiy qayta tahlil qilish va ularni islom maʼnaviyati asosida 
qayta qurishga harakat qiladi, bu esa islom madaniyatida maʼlum maʼnoda demokratiya, inson 
huquqlari, tenglik va taraqqiyotning kuchayishiga zamin yaratadi. “Islom modernizmi nafaqat 
islomning oʻzi, balki Sharq jamiyatlarining taraqqiyot hodisasi sifatida Yevropaning iqtisodiy va 
madaniy yutuqlari, tafakkur va harakat tarzining kengayishiga oʻziga xos javob boʻldi. Ular 
mustamlakachilik toʻlqini va buyuk imperiyalar – ingliz, fransuz, rus va boshqalarning siyosiy-
iqtisodiy kengayish toʻlqini bilan birga musulmonlar anʼanaviy tarzda yashaydigan mamlakatlar va 
mintaqalarga kirib kela boshladilar” [5].  

Shu bois, islom modernizmi nafaqat diniy harakat sifatida, balki Sharq jamiyatlarining 
taraqqiyot jarayonidagi muhim ijtimoiy-siyosiy fenomen sifatida koʻrib chiqilishi mumkin. Bu 
harakat, avvalo, musulmon jamiyatlarining Yevropa iqtisodiy, madaniy va ilmiy yutuqlariga javob 
berishga boʻlgan ehtiyoji bilan shakllandi. XIX va XX asrlar davomida islom olami mustamlakachilik 
toʻlqini, sanoat inqiloblari va Yevropa imperiyalarining siyosiy-iqtisodiy ekspansiyasi bosimida 
qoldi. Bu jarayonlar nafaqat Sharq jamiyatlarining ijtimoiy tuzilmalarini oʻzgartirdi, balki islomiy 
dunyoqarashga ham taʼsir koʻrsatdi.   

Islom modernizmi XIX asrning oxirlarida musulmon jamiyatlarida paydo boʻlgan. Bu harakat 
turli ilmiy, iqtisodiy va siyosiy chegaralarda Yevropa tajribasi bilan muloqotga kirishgan musulmon 
ziyolilari va islohotchilari tomonidan ilgari surilgan. Ularning asosiy maqsadi shariat qoidalari va 
musulmon anʼanalarini zamonaviy dunyo taraqqiyotiga moslashtirish edi. Bu jarayonda Jamoliddin 
Afgʻoniy, Muhammad Abdo va boshqa islom islohotchilari muhim rol oʻynadilar. Ular Yevropadagi 
siyosiy va iqtisodiy muvaffaqiyatlarning asosida yotgan fan, taʼlim, demokratiya va huquqiy 
institutlarni islom qadriyatlari bilan uygʻunlashtirish gʻoyasini ilgari surdilar.   

Yevropa davlatlari XIX asrda global miqyosda mustamlakachilik siyosatini keng yoyishdi. 
Ingliz, fransuz va rus imperiyalari musulmon aholisi yashaydigan hududlarni oʻz nazoratiga oldilar. 
Bu jarayon musulmonlar anʼanaviy hayot tarzini izdan chiqardi. Yevropaning madaniy, iqtisodiy va 
siyosiy bosimi natijasida musulmon elitasi oʻz madaniyati va dinini saqlab qolish uchun yangi 
strategiyalarni izlay boshladi. Ayni vaqtda, Yevropa madaniyatining maʼlum jihatlari (taʼlim tizimi, 
texnik innovatsiyalar) musulmonlar tomonidan qabul qilindi, chunki ular taraqqiyot uchun zarur deb 
baholandi.  

Shunday qilib, Islom modernizmi, musulmonlarning oʻz madaniyati va dinini saqlash bilan 
birga, zamonaviy dunyo talablariga moslashish zaruriyatidan kelib chiqqan gʻoyalarni oʻz ichiga 
olgan. Bu, oʻz navbatida, Islomni falsafiy nuqtayi nazardan tahlil qilishni va uning zamonaviylikka 
qanday moslashayotganini anglashni taqozo etadi.  

Islom modernizmi ijobiy xarakter kasb etishi bilan birga, bir qator muammo va tanqidlarga 
ham uchradi. Xususan, islom modernizmi harakatlari barcha musulmon jamiyatlarida ham birdek 
qabul qilinmadi. Konservativ va anʼanaviy islomiy doiralar bu harakatni shariat qoidalari va 
musulmon anʼanalaridan chekinish sifatida koʻrdilar. Shunga qaramay, bu harakat musulmon 
dunyosida islohot va taraqqiyot jarayonlariga kuchli taʼsir koʻrsatdi (Qarang: 1-rasm). 

1-rasm 
1. Din va ilmning uygʻunligi 

masalasida 
Islom modernizmi vakillari din va ilm oʻrtasida ziddiyat 
yoʻqligini taʼkidlaydilar. Ularning fikriga koʻra, ilm 
faoliyati Allohning olamni yaratishdagi qonuniyatlarini 
tushunish vositasi boʻlishi mumkin. 

2. Ijtimoiy adolat va 
taraqqiyot masalasida 

Islom islohotchilari musulmon jamiyatlaridagi ijtimoiy 
muammolarni hal qilishda dinning ijtimoiy adolat 
prinsiplarini qoʻllash zarurligini taʼkidlaydilar. 

3. Zamonaviy taʼlim va 
falsafa uygʻunligida 

Islom modernizmi zamonaviy taʼlim tizimini joriy etish 
va Yevropa falsafasini oʻrganishni targʻib qildi. Buning 
asosida musulmon jamiyatlaridagi intellektual 
rivojlanishni ragʻbatlantirish maqsadi yotar edi. 

4. Musulmon jamiyatining 
islohotida 

Shariat qoidalarini zamonaviy sharoitlarga moslashtirish 
orqali musulmon jamiyatlarini ijtimoiy va siyosiy 
jihatdan mustahkamlash harakatlari amalga oshirildi. 

1-rasm. Islom modеrnizmining asosiy gʻoyalari 
Islom modernizmi musulmon jamiyatlarining Yevropa bosimiga javob sifatida paydo boʻlgan, 

tarixiy, ijtimoiy va madaniy jarayonlarning bir qismi hisoblanadi. U, bir tomondan, musulmonlarning 
oʻz anʼanalarini saqlab qolish, ikkinchi tomondan, zamonaviy taraqqiyotga moslashish istagi 
oʻrtasidagi muvozanatni yaratishga intiladi. Bu jarayon musulmon dunyosidagi ilmiy va madaniy 
rivojlanishga yoʻl ochdi, ammo bir vaqtning oʻzida anʼanaviylik va zamonaviylik oʻrtasidagi qarama-
qarshilikni ham kuchaytirdi. 

Bizningcha, “Islom modernizmi” va “Islomni modernizatsiya qilish” tushunchalari alohida-
alohida mazmun kasb etadi. Chunki, “Islom modernizmi”da islom zamonaviy davrda ham oʻz 
mavjudligini saqlab qolgan holda, undagi qonun-qoidalarni zamonga moslashtirish, yaʼni uning 
asliyatini oʻzgartirmagan holda yondashishni nazarda tutadi. Chunki, davrlar oʻtgan sari insonlarning 
turmush tarzida yangicha muammolar paydo boʻla boshlashi tabiiy hol hisoblanadi. Ana shu 
muammolarning islom dini asosida zamonga mos holda isloh qilinishi “islom modernizmi” 
(musulmon modernizmi) deyiladi. “Islomni modernizatsiya qilish” jarayonida esa, islomning 

mazmun-mohiyati, undagi tushunchalarni oʻzgartirilishi nazarda tutiladi. Natijada, din niqobi ostidagi 
ekstremistik guruhlarning paydo boʻlishi va diniy-siyosiy vaziyatlar ostida islomni siyosiylashishi 
hamda mamlakatlar tinchligi va osoyishtaligini buzish, ularning taraqqiyotiga zarba berish kabi 
hodisalarning ortib borishi kuzatiladi. Bunga biz, Yaqin Sharq mamlakatlari hisoblangan Iroq va 
Shom mamlakatlarining XXI-asrdagi “Arab bahori” natijasidagi taqdirida ham guvoh boʻldik.  

“XIX asr oxiri – XX asr boshlarida musulmon modernizmi, yaʼni “islom modernizmi” deb 
atalgan nufuzli tendensiya islomning yangi zamon bilan toʻla muvofiqligini eʼlon qildi. Bu 
pozitsiyaga koʻra, taraqqiyot muqarrar va talab qilinadigan boʻlib, islomga mutlaqo muvofiq edi. 
Modernistlar nuqtai nazaricha, islom dindorlarni oldinga siljish yoki taraqqiy etishini talab qildi. 
Musulmon modernistlari taʼlim va oilaviy hayotni isloh qilish, ayollarning mavqeini oʻzgartirish, 
sogʻliqni saqlash va gigiyena boʻyicha yangi gʻoyalarni va boshqa koʻp narsalarni qoʻllab-quvvatladi; 
aslida, modernistlar islomni va musulmonlarni modernizatsiya qilishga harakat qildilar” [6, – C. 26]. 

Darhaqiqat, musulmon modernizmi XIX asr oxiri va XX asr boshlarida paydo boʻlgan, islom 
dinini zamonaviy davr talablari va taraqqiyot bilan muvofiqlashtirishga urinish sifatida namoyon 
boʻlgan harakatdir. Bu harakat tarafdorlari, yaʼni musulmon modernistlari, dunyo taraqqiyotini 
muqarrar va zarur deb hisoblaganlar va buni islom taʼlimotlari bilan toʻliq mos keladi [6], deb 
taʼkidlaganlar (Qarang: 2-rasm) 

2-rasm 
1. Taraqqiyotning islomga 

muvofiqligi masalasida: 
Modernistlar islom dini faqat dindorlikni emas, balki 
zamonaviy dunyoda ilgarilashni, bilim olishni va 
ijtimoiy islohotlarni ham talab qiladi, deb hisoblagan. 

2. Islohotlar zarurati 
masalasida: 

Ular taʼlim tizimini, oilaviy hayotni va ayollarning 
jamiyatdagi oʻrnini yaxshilashni muhim deb 
hisoblagan. 

3. Musulmon jamiyatini 
modernizatsiya qilish 
masalasida: 

Islom va musulmon jamiyatini zamonaviy hayotga 
moslashtirish orqali ular musulmonlarning 
taraqqiyotiga hissa qoʻshishni koʻzlagan. 

2-rasm. Musulmon modernistlarining zamonaviy qarashlari 
Musulmon modernizmi – zamonaviylashish va Gʻarb tamadduni bilan raqobatda samarali 

boʻlish uchun musulmon dunyosidagi ijtimoiy va madaniy oʻzgarishlarga yechim sifatida 
shakllangan. Biroq, bu faqat Gʻarbdan ilhomlanish emas, balki islomning asosiy qadriyatlari va 
prinsiplari bilan zamonaviylikni uygʻunlashtirishga qaratilgan. Bunda musulmonlar oʻz dinlarini tark 
etmasdan, zamonaviy dunyo bilan hamnafas boʻlishlari talab etilgan. Musulmon modernizmi 
musulmonlar oʻrtasidagi taʼlim, ilm-fan va ijtimoiy hayotni taraqqiy ettirishda muhim rol oʻynagan.  

Sharqning eng rivojlangan mamlakatlarida diniy islohot jarayonlari XIX-asrning oxirgi 
uchdan birida sinfiy shakllanish jarayonlariga toʻgʻri keladi. “Shu bilan birga, diniy va umumtaʼlim 
fanlari oʻqitiladigan modernizatsiya qilingan maktablarning paydo boʻlishi, isloh qilingan dinni 
targʻib qilish markazlariga aylangan missionerlik va xayriya muassasalarining tashkil etilishi, 
shuningdek, zamonaviy qishloq xoʻjaligi texnologiyasi, tibbiyot, savdo, nashriyot va boshqalar yangi 
ziyolilar qatlamlarining paydo boʻlishi va kengayishiga yordam berdi” [4, – C. 10]. 

Turkistonga esa islom modernizmini ilk bora jadid maʼrifatparvarlari olib kirdi. Xususan, 
jadidchilikda biz bir nechta yoʻnalishlarni isloh qilinganligini koʻrishimiz mumkin. Bular: 

- dinning yangilanishi; 
- taʼlim sohasidagi islohotlar; 
- musulmon jurnalistikasining gullab-yashnashi; 
- siyosiy faoliyat; 
- xotin-qizlar masalasi [7, – C. 16].  
Yuqorida keltirib oʻtilgan islohotlar ichida dinni isloh qilish jarayoni boshqa jarayonlarga 

qaraganda ancha murakkablikni kasb etadi. Chunki, xalqning uzoq tarixiga ega boʻlgan islom dinini 
zamonaviy talablarga moslashtirish oʻlkadagi “ulamo”larning tafakkuridagi qarashlari bilan 
hamohang boʻlmaydi. Yangilikni goʻyoki shariatga kiritilayotgan yangilik, yaʼni bidʼatdek qabul 
qilishadi.  



МАРКАЗИЙ ОСИЁ РЕНЕССАНСИ ЖУРНАЛИ | ЖУРНАЛ РЕНЕССАНСА ЦЕНТРАЛЬНОЙ АЗИИ | JOURNAL OF CENTRAL ASIAN RENAISSANCE                  №2 | 2025 

41 

Jadid maʼrifatparvarlaridan biri Isʼhoqxon toʻra Junaydulloh Xoʻja Ibrat ilm sohasida 
musulmonlar qoloqlik sari borayotganliklariga kuyinib: “Asli illat hammasiga ilmu hunarsizlik. Ilmu 
hunar boʻlsa, maktab-madrasa birla boʻlur. Bu asbobi ilmlar hech biri bizda yoʻq uchun hamma 
umurimizda usr (qiyinchilik) boʻlgan. Endi dunyo va oxirat rohati ilm ekan, nimaga oʻqutmadukki, 
bizdan keyingi avlodlarimiz rohatda boʻlmadilar. Olloh taolo bizga yusr (osonlik)ni xohlagon, usrni 
(qiyinlikni) xohlagan emas” [8, – B. 107.] – deydi. Bu bilan Ibrat diniylik va dunyoviylik naqadar 
lozim ekanligiga urgʻu beradi.  

Abdurauf Fitrat esa, “Ajabo, shuncha buyuklik (ne holda?). Shuncha azimat va ulugʻlik 
qayerga yoʻqoldi? Nechun ahli islomning dunyoi jahon donishi ilmlarining sharofati shu qadar 
baxtsizlik va jaholatga duchor boʻldi?! Hozir umumiy islom olamining ahvolidan oʻtib, oʻzimizning 
(shu kungi) holimizni  tadqiq qilsak. Sanoatimiz shu darajada ediki, xalifalar shuncha azimat va 
shavkatli boʻlishlariga qaramay, libos, kiyim-kechaklarini bizning mamlakatimizdan olib ketardilar. 
Ajabo, bu merosu saodatning baland choʻqqisidan qanday qilib tushib qoldik?” [9, – B. 64-65] – deya, 
islom diniga kirib qolgan “zararli” va “konservativ” qarashlarni mavjudligini, musulmon 
jamoalarining taraqqiyot jihatdan rivojlangan mamlakatlardan ortda qolib ketish sabablarini 
ilmsizlikdan va izlanishlardan toʻxtashlikda deb bildi.  

Abdurauf Fitrat bunday illatlarga qarshi kurashishda oʻzining tahliliy misollarini keltirgan 
holda, jadidchilik harakatining islohotchilikka yoʻnaltirilgan harakat ekanligini isbotlaydi. 
Chunonchi, jadidlar dinni isloh qilgan holda, yaʼni islom dinini yaxshi oʻrganib, taraqqiy etgan 
yurtlardagi jamiyatga maqbul boʻlgan yangiliklarni olib kirishga harakat qildilar. Shu bois, ular oʻz 
harakatlarida islom modernizmini yoyishga urundilar.   

Islom modernistlarining eng faol boʻlgan davri bu XIX-asrning ikkinchi yarmiga toʻgʻri 
keladi. Chunki, bu davrda musulmon dunyosining baʼzi qismlari Yevropa mamlakatlarining 
hukmronligi ostida edi. Ularni yagona bayroq ostida birlashtirish, ularni musulmon boʻlmagan 
mamlakatlarning hukmronligidan qutqarish uchun ham “islom modernizmi” asosiy ozodlik quroli 
sifatida ham kerak edi.  

“Islom modernizmi” xususida gap borganda, avvalo, shuni taʼkidlash kerakki, oʻtgan asrda 
“Turkiya – modernizatsiya yoʻlidan eng uzoqqa qadam tashlagan mamlakat hisoblanadi. Goʻyoki, 
Otaturk Yevropaga yaqinlashdi, yaʼni davlatni dindan ajratdi” [10, – 305]. Bu esa, islom modernizmi 
uchun ilk qadam boʻldi.  

Islom modernistlarining faollashuviga asosan, Usmoniy imperiyasining bir qismi boʻlgan 
Misrni Napaleon Banapart tomonidan bosib olinishida harbiy-texnik sohadagi turgʻunlik hamda 
ijtimoiy-iqtisodiy sohadagi qoloqlik, xususan, islom madaniyatining tanazzulga yuz tutayotganligi 
boʻldi. Mana shu holatlarni toʻgʻri anglagan islom modernistlari musulmon diyorini gʻayridinlar 
bosqinidan ozod qilish uchun “islom modernizmi” zarur ekanligini taʼkidlaydilar va bu uchun islom 
birligi, yaʼni “panislomizm” mafkurasi asosida harakatni boshlaydilar. Ayniqsa, bir necha yillik 
tarixga ega boʻlgan islom qadriyatlaridan voz kechgan holda Gʻarb dunyosi bilan teng boʻlish 
mumkin emasligini tushungan islom mafkukurachilari islomdan voz kechmagan holda Yevropaning 
dastur va tajribalarini qabul qilib, ularning ilm-fan, texnika va madaniyat sohasidagi yutuqlarini 
oʻzlashtirish orqali islom modernizmini amalga oshirishni oʻzlarining asosiy maqsadlari deb 
hisobladilar. Darhaqiqat, Sharqning Gʻarb bilan teng boʻlishi uchun asosiy yechimlardan biri ham 
“islom modernizmi” edi.  

Xususan, “islom modernizmi” haqida gapirganda, ushbu gʻoyani ilk bora muomalaga kiritgan 
din islohotchisi Jamoliddin al-Afgʻoniyni eslab oʻtish muhimdir. Chunki, koʻp tadqiqotchilar islom 
modernizmining asoschisi sifatida Jamoliddin Afgʻoniy (1839-1897)ni koʻrsatib oʻtadilar. 
Jamoliddin al-Afgʻoniy nafaqat Sharq mamlakatlari, balki Gʻarb mamlakatlariga ham koʻplab 
sayohatlar uyushtirgan shaxs hisoblanadi. Shuningdek, u islomni rivojlantirish va takomillashtirish 
konsepsiyasi, yaʼni “islom sotsializmi” mafkurasining asoschisidir. Jamoliddin al-Afgʻoniyning 
mafkurasi yevropalik mustamlakachilarga qarshi musulmon mamlakatlarini yagona birlik asosidagi, 
yaʼni konferderativ koʻrinishdagi davlat tuzishlari lozimligi hamda islomdan majburiy tarzda 
foydalanish kerakligini oʻzida  aks ettiradi. Biroq, uning bu gʻoyasini sunniy olimlar qattiq tanqid 
ostiga oladilar.  

Jamoliddin al-Afgʻoniyning mafkurasi keyinchalik uning shogirdi Misrlik musulmon 
islohotchisi Muhammad Abdo (1849-1905)ning faoliyatida noaniqlik koʻrinishida davom etishiga 
olib keldi. Xususan, u oʻzi yashagan davrda Misrda “islom modernizmi”ni rivojlantirdi. “Abdo 
universitet tuzilmasini isloh qilish, taʼlim dasturlarini modernizatsiya qilishda hal qiluvchi taʼsir 
koʻrsatdi va haqiqatda universitetning zamonaviy qiyofasini shakllantirdi. Muhammad Abdo 
amaliyotchi ilohiyot olimi va muftiy sifatida bir qancha fatvolar chiqargan boʻlib, uning mazmuni va 
asosiy xabarlarida Misr ummatining oʻzgaruvchan ijtimoiy va madaniy sharoitlarga moslashish 
jarayonini kuzatish mumkin: masalan, fatvolar oziq-ovqatga boʻlgan baʼzi cheklovlarni bekor qilish, 
dindorlarga yevropacha liboslar kiyish va soch turmagi qilish, rasm chizish va haykaltaroshlik bilan 
shugʻullanish hamda qarz olishda foiz stavkalarini qoʻllashga ruxsat berishga bagʻishlangan edi” [5, 
– C. 10]. Biroq, Muhammad Abdo musulmon islohotchisi sifatida bir tarafdan Yevropa rivojlanish 
yoʻlidagi qonunlarni olib kirishga harakat qilgan boʻlsa-da, ikkinchi tomondan unda shariatga 
asoslangan davlatni qurish istagi ham mavjud edi. Chunki, uning “Risola at-tavhid” (“Tavhidga 
daʼvat”) asarida Yevropa va musulmon olami madaniyatining oʻziga xos jihatlari sintez qilingan 
holda bayon qilingan. Shu bois, Muhammad Abdoning qarashlarida noaniqlik yaqqol koʻzga 
tashlanadi. Uning “Risola at-tavhid” asaridagi noaniqlik esa, bugun Yaqin Sharqda faoliyat 
yuritayotgan din niqobi ostidagi ekstremistik va terroristik tashkilotlar uchun ham manba boʻlib 
xizmat qilishiga sabab boʻlmoqda. 

Umuman aytganda, diniy mafkuralarni ijobiy va salbiy xususiyatlarga ajratganda: ijobiyga – 
diniy bagʻrikenglik, diniy modernizm va sekulyarizatsiyani keltirib oʻtishimiz mumkin. Salbiy 
tomoniga esa – aqidaparastlik (mutaassiblik), konservatizm va dogmatizm kabi illatlar misol boʻla 
oladi. Mana shu ikki xil qarashlar oʻrtasida hamisha kurashlar davom etib keladi. Shu bois, biz ham 
Muhammad Abdoning fikrlarida “islom modernizmi” va “islomni modernizatsiya qilish” jarayoni 
kabi bir biriga qarama-qarshi boʻlgan tendensiyalar sintezlashganini  koʻramiz. 

Bugun Yaqin Sharq mamlakatlarida “islomni modernizatsiya qilish” jarayonidan ustalik bilan 
oʻz maqsadlari yoʻlida foydalanayotgan ekstremistik va terroristik tashkilotlar asl islomning imidjiga 
hamda islom diniga eʼtiqod qiluvchilarning ongu-shuuriga aynan Muhammad Abdoning fikrlariga 
tayangan holda salbiy taʼsir koʻrsatib kelmoqdalar. Zero, Oʻzbekiston Respublikasi Prezidenti 
Sh.M.Mirziyoyev taʼkidlaganidek, “Biz muqaddas dinimizni notoʻgʻri talqin etayotgan va uni niqob 
qilib, bizni orqaga, oʻrta asrlar hayotiga qaytarishga urinayotgan buzgʻunchi kuchlarga qarshi keskin 
kurashib keldik va bundan keyin ham qatʼiy kurash olib boramiz” [11, – B. 47].  

Yuqorida keltirib oʻtilganidek, “islom modernizmi” ilk bora Muhammad al-Afgʻoniy, 
keyinchalik Muhammad Abdo tomonidan rivojlantirilgan boʻlsa, Rossiya imperiyasida esa, bu 
faoliyatni ijobiy jihatdan rivojlantirgan shaxs sifatida qirim-tatar pedagog Ismoil Gasprali (1851-1914 
yy)ni keltirib oʻtishimiz mumkin. Ismoil Gasprali jadidchilik harakati doirasida “islom 
modernizmi”ni rivojlantirgan shaxs hisoblanadi. Xullas, “islom modernizmi” jadid 
maʼrifatparvarlarining gʻoyalarida Turkistonda ham oʻz ifodasini topdi. Xususan, “Islom 
modernizmi” – “jadidchilikda islom dinini nafaqat sof musulmon qadriyatlari, balki insonparvarlik 
haqidagi umuminsoniy (asli yevropachadan kelib chiqqan) falsafiy gʻoyalar asosida takomillashtirish 
zarurligi haqidagi qoidalar majmui edi” [5, – C. 11].  

Faqat biz uning ijobiy va salbiy jihatdan yondashuv asosida qarashimiz masalaning eng 
dolzarb jihati hisoblanadi. Chunki, mafkuralar turli maqsadlarga xizmat qilishi mumkinligini yoddan 
chiqarmaslik lozim. Shu bois, “islom modernizmi” va “islomni modernizatsiya qilish” jarayonini bir 
biridan mazmun jihatdan va maqsad jihatdan tubdan farq qiladigan mafkura desak mubolagʻa 
boʻlmaydi. Aslida bir vaqtda, lekin turli hududlarda turli maqsadlar uchun foydalanilgan “islom 
modernizmi” musulmon mamlakatlarida yevropa mustamlakachiligiga qarshi qaratilgan, islom dinini 
saqlab qolishga urinilgan mafkura sifatida maydonga chiqqan.  

Xulosa. Xulosa qilib aytganda, “islom modernizmi” va “islomni modernizatsiya qilish” 
jarayonlari turli xil koʻrinish kasb etadi. Shu bois, ularni ijobiy va salbiy xususiyatlarga ajratish 
maqsadga muvofiq hisoblanadi. “islom modernizmi” jamiyat va davlat rivojlanishida ijobiy 
natijalarni beradi. Biroq, “islomni modernizatsiya qilish” jarayoni esa, salbiy holatlarni, yaʼni din 
niqobidagi aqidaparast, ekstremist va terroristlarni vujudga keltirishga sabab boʻladi.  

“Islom modernizmi”da din davlatdan ajratilgan boʻlsa-da mustaqil tarzda oʻz faoliyatini olib 
borishga harakat qiladi. Shuningdek, oʻtgan asrda yaratilgan ijtimoiy taʼlimotlarning mazmun-
mohiyati ushbu mafkuralarni yaratuvchilar tomonidan aniq belgilab berilmaganligi sababli bugun 
Yaqin Sharq mamlakatlarida beqarorliklar kelib chiqishiga turtki boʻldi. Yevropa va musulmon 
olamidagi madaniyatlarning sintezi modernistlar tomonidan toʻgʻri tashkil etilmaganligini oʻtgan 
asrdagi ideologlarning asarlari ham tasdiqlab berdi. Shu bois, “jadidchilik harakati”ni “islohotchilik 
harakati” deb atash ham mumkin. Chunki, aynan ular jamiyatni turli sohalarda yangilashga harakat 
qilganlar. 

